
	БОСНА И ХЕРЦЕГОВИНА
Агенција за заштиту личних података у Босни и Херцеговини
С а р а ј е в о


Sarajevo: 10.10.2013.
Agencija za zaštitu ličnih podataka u Bosni i Hercegovini zaprimila je 09.10.2013. godine Vaš akt broj i datum Veze, kojim od Agencije tražite upute da li možete pri ulasku stranaka zadržavati njihove lične karte na recepciji do momenta izlaska iz zgrade. Naime, kako navodite,  evidentni su problemi sa pojedinim strankama koje se najave za ulazak u pojedinu kancelariju, a onda nenajavljeno ulaze i u druge kancelarije, prave probleme uposlenicima, pa čak i fizički prijete, zbog čega smatrate da bi se zadržavanjem njihove lične karte do izlaska iz zgrade Općine znatno smanjio broj neželjenih incidenata.

U vezi sa Vašim upitom, dajemo sljedeće:

M I Š LJ E NJ E
Zakonom o zaštiti ličnih podataka („Sl.glasnik BiH“ br.49/06, 76/11 i 89/11; u daljem tekstu: Zakon) u članu 3. je propisano da je kontrolor svaki javni organ, fizičko ili pravno lice, agencija ili drugi organ koji samostalno ili zajedno sa drugim vodi, obrađuje i utvrđuje svrhu i način obrade ličnih podataka na osnovu zakona ili propisa. 

Članom 3. Zakona je, također, propisano da je zbirka ličnih podataka „bilo koji sistemski skup ličnih podataka koji su dostupni prema posebnim kriterijima, bilo da su centralizovani, decentralizovani ili razvrstani na funkcionalnom i geografskom osnovu ili postavljeni u skladu sa posebnim kriterijima koji se odnose na lice i koji omogućavaju nesmetan pristup ličnim podacima u dosijeu“.
Nadalje, Zakonom propisano je da je kontrolor obavezan da „lične podatke obrađuje na pravičan i zakonit način” (član 4. stav 1. tačka a),  te da  da “obrađuje lične podatke samo u mjeri i obimu koji je neophodan da bi se ispunila određena svrha”, (član 4. stav 1. tačka c).

U odnosu na konkretan upit u vezi sa obradom ličnih podataka,  Općina  je kontrolor koji je dužan sve zbirke ličnih podataka, pa tako i evidenciju o posjetiocima, voditi u skladu sa Zakonom.    
Članom 2. Zakona o ličnoj karti državljana Bosne i Hercegovine („Sl. glasnik BiH“ br. 32/01, 16/02, 32/07, 53/07, 56/08 i 18/12)  propisano je da je lična karta javna isprava kojom se dokazuje identitet, činjenica mjesta i datuma rođenja, prebivališta, odnosno boravišta za raseljeno lice i državljanstva BiH. Shodno citiranim odredbama Zakona o ličnoj karti državljana BiH jasno je da lična karta služi za identifikaciju lica i dokazivanje činjenica upisanih u istu.
Obavezna identifikacija posjetilaca prilikom ulaska u zgradu Općine je opravdana razlozima opšte sigurnosti, ukoliko se tom prilikom obrađuju lični podaci u obimu i mjeri koji ne prelaze svrhu, odnosno identifikaciju.  

U smislu prethodnih stavova,  identifikacija može biti izvršena na način da se od strane osoba koje kontrolišu ulazak u zgradu Općine izvrši uvid u lični dokument posjetioca. Ovom prilikom se evidentiraju neophodni podaci o fizičkom licu kao i ličnom dokumentu u evidenciju kontrolora, čime se u potpunosti ispunjava svrha identifikacije. 

Zakonom utvrđena obaveza kontrolora „da obrađuje lične podatke samo u mjeri i obimu koji je neophodan da bi se ispunila određena svrha” (član 4. stav 1. tačka c), znači da kontrolor prikuplja podatake u obimu koji je određen zakonom ili propisom donesenim na osnovu zakona,  a ukoliko isto nije propisano, onda poštivanje ovog principa znači prikupljanje podataka u minimalnom obimu koji je neophodan da bi se ispunila određena svrha. 

Minimalan obim obrade ličnih podataka u konkretnom slučaju je vršenje identifikacije i vođenje evidencije posjetilaca Općine, ali bez zadržavanja ličnih dokumenata. 
Naime, u slučaju zadržavanja lične karte znatno bi se prelazila granica potrebne identifikacije i stvarao neopravdan rizik od zloupotrebe ličnih podataka, u smislu zaštite prava na privatnost.

Međutim,  Agencija je mišljenja da ne postoji povreda privatnosti ukoliko se obrada ličnih podataka posjetilaca  Općine vrši na osnovu uvida i evidentiranja neophodnih podataka iz ličnih dokumenata u propisanu evidenciju, kao što su ime i prezime posjetioca, broj lične karte, organ koji je izdao ličnu kartu i datum izdavanja. 
S  poštovanjem,
Dostaviti:

· Općina XXX
· a/a
D I R E K T O R








Petar Kovačević

